
7

Comme se zêuga in mâ, o a-ô nêuo pe-a gôa

D’ûn premietto, o a scorrîse o a dâse a bagna,

O a regattâ cö gosso e co-a canoa;

Coscì a montâ in sce l’erboo da Cocagna,

O a arreze ô tronco in tæra se demôa,

O pe-a spiaggia, pe-a valle e pe-a campagna

Sfidàse ä lotta, o ä corsa e fâ atri zêughi

In ûso fra i Selvaggi in quelli lêughi.


8

O dava a-ô mondo nêuvo a bonna seia

O sô frattanto ä fin da so disceisa,

Portando a-ô mondo vegio a so candeia

Brillante e ardente, ch’a l’è sempre aççeisa

Inverno e Stæ e Autûnno e Primaveia,

E a rallegra con lûxe viva e esteisa

Tante belle creatûe fra lô distinte,

Che han raxon, o n’han poca, o no n’han ninte.


9

E allôa i Spagnolli illûminavan l’aia

Con varii fêughi artifiziali, vista

Pe-i Indien tutta nêuva e straordinaia,

Benchè foîsan de quelli, che’ô foghista

O fà appeña da forsa necessaia

Pe divertî i figgiêu a San Giambattista,

Ma comme a sorprendenti novitæ

Lô restavan però tûtti incantæ.


10

Con questi fêughi comensava a scena

Nottûrna, ma con questi a no finiva:

A nottuaña a l’ëa tepida e serena

Uña luña schillente in çê a lûxiva,

Queto l’ëa a mæña, a spiaggia e a valle amena,

Tutta ä gioia do popolo ô l’influiva;

Ma pù a viziâne, se se poiva, a gioia

Gh’ëa l’inflûenza maligna de Maboia.

